
Wěmata 25 

Mawu Mavɔmavɔ, Mawu Izlayɛ́li tɔn ɖɔ nú mì ɖɔ: “Yǐ vɛ̌ɛnkɔ́fu élɔ́ ɖo alɔ ce 

mɛ. Xomɛsin ce wɛ gɔ́. Nǎ akɔta e gɔ́n un ná sɛ́ we dó lɛ́ɛ bǐ, nú yě nu. Yě ná 

nu, bɔ nukún mɛ yětɔn ná lɛ́ lɛ̌, bɔ yě ná hun taɖu ɖó ahwan e un ná sɛ́ dó yě 

ɔ́ wú. (Jelemíi 25 :15) 

Akpajlɛ́ énɛ́ ɔ́, kpɔ́ jɔ kpɔ́ wɛ é ɖe ɖo Mawuxówéma ɔ́ mɛ. Gǔfínfɔ́n gbɛtɔ́ tɔn dó 

Sɛ́mɛɖó Mawu tɔn jí ɔ́, é cí kɔ́fu e ɖo ayǐ bɔ xomɛsin Mawu tɔn wá gɔ́ é ɖɔhun. 

Ényí kɔ́fu wá gɔ́ ɔ́, hwɛɖónúmɛ ɔ́ nɔ́ jɛ te kpódó zǐngídi kpó. Wěmafɔ ɔ́ xa akɔta 

ɖé lɛ́ɛ, bɔ Jeluzalɛ́mu kpódó axɔ́súɖuta Judáa tɔn e Ejípu xo kpó ɖó ná ɔ́ kpán wɛ 

ɖo nukɔn ná. Jelemíi gosín fínɛ́ bó wá yi totaligbé, bó gbɔn ɖisí amyɔ káká bó wá 

yi fó ɖó Babilɔ́nu jí. Wɛn élɔ́ e jɛ te dó akɔta kosi lɛ́ɛ jí é ɔ́, akpáxwé wěma ɔ́ tɔn 

gǔdo gúdo tɔn ɔ́ mɛ wɛ é vlɔ́n kan ná ɖe ganjí. 

Mawu Mavɔmavɔ lɛ́ ɖɔ nú mì ɖɔ: “A nǎ ɖɔ xó énɛ́ lɛ́ɛ bǐ nú yě, bó ná lɛ́ ɖɔ nú yě 

ɖɔ: Mawu Mavɔmavɔ nɔ jǐ dɔ̌n ɖo xwé tɔn gbe, bó dó gbe. É nɔ nɔtɛn tɔn mímɛ́ ɔ́ 

dɔ̌n, bó sú xó dó to tɔn jí. É sú xó, mɛ ɖo vǐwun li wɛ ɖo vǐwunto mɛ ɖɔhun, dó 

mɛ e ɖo ayǐkúngban ɔ́ jí lɛ́ɛ bǐ ta. (Jelemíi 25 :30-38) 

Akpáxwé wěmata ɔ́ tɔn gǔdo tɔn ɔ́ tínmɛ nǔjijɛ fyɔ́n wǔ titewungbe ɖé. É wɛ nyí 

lě e kanjɔ ná kɔn nyi ayǐ hwenu e xomɛsin Mawu tɔn ná jɛ te dó akɔta lɛ́ɛ jí gbɔn 

é. 



Nǔ e ɖɔ wɛ è ɖe é syɛ́n ɖésú. Lě e Nǔɖexlɛ́mɛ wéma ɖɔ gbɔn é ɔ́, é lɛ́ syɛ́n hú mɔ̌ 

ɖésú, bɔ nu sixú jlɛ́ ǎ. 

Wěmata 26 

Ée Yoyakímu Joziyási ví ɔ́ yi axɔ́súzinkpo jí ɖo Judáa, bɔ é nɔ zaan é ɔ́, Mawu 

Mavɔmavɔ ɖɔ xó élɔ́ nú Jelemíi; é ɖɔ n'i ɖɔ: Nyɛ Mawu Mavɔmavɔ wɛ ɖo xó 

ɖɔ nú we wɛ, yi nɔ te ɖo xwé ce sín kɔ́xota, bó ɖɔ xó nú mɛ e ná gosín Judáa 

toxo lɛ́ɛ mɛ, bó ná tɔ́n kɔ́ ɖe nú mì gbé lɛ́ɛ bǐ. Wlǐ xó e un ná ɖɔ nú we lɛ́ɛ bǐ 

ɖɔ nú yě, ma ɖe ɖěbǔ kpo ó. (Jelemíi 26 :1-2) 

Xógbe élɔ́ lɛ́ɛ flín ée Jelemíi kó dó wá yi ɖo Mawuxwé ɔ́ sín kɔ́xota é. É kó dó 

wɛn élɔ́ bɔ é kó bló xwe ɛnɛ mɔ̌ có bó wá dó wěmata 25 ɔ́ sín wɛn lɛ́ɛ. É kó dó 

wɛn ɖokpó ɔ́ bɔ é kó bló xwe wǒ-ɖokpó có bɔ é wá dó wɛn e ɖo wěmata 24 ɔ́ mɛ 

lɛ́ɛ. Hǔn wɛn e ɖo wěma ɔ́ mɛ lɛ́ɛ nyí ɖě bɔ dó ɖě wú ǎ. 

Hǔn a nǎ ɖɔ nú yě ɖɔ Mawu Mavɔmavɔ ɖɔ: ‘Mi ɖótó mì, mi nyi sɛ́n e un ná mi 

lɛ́ɛ, 5wɛn e gbeyíɖɔ ce, mɛsɛntɔ́ ce lɛ́ɛ dó mi lɛ́ɛ ɔ́, mi sɔ́ ylɔ́ nǔ. Un nɔ sɛ́ mɛsɛntɔ́ 

ce gbeyíɖɔ lɛ́ɛ dó hwebǐnu, mi ka ɖótó yě ǎ. Ényí mi ma ɖótó yě ǎ ɔ́, un ná gba 

xwé élɔ́ lě e un gba éé ɖo Silóo é gbɔn é. Un ná bló bɔ akɔta e ɖo ayǐkúngban jí 

lɛ́ɛ é ɖěbǔ ja nu dó mɛɖé gbé ɔ́, é ná ɖɔ: Nǔ e gbo Jeluzalɛ́mu é wɛ ná gbo we. 

(Jelemíi 26 :4-6) 

Silóo ɔ́ wɛ nyí fí nukɔntɔn e akɔjɛgbá Mawu tɔn ɔ́ nɔ ɖ’ayǐ có bó wá jɛ Jeluzalɛ́mu 

é. Filísinu lɛ́ɛ wɛ wá gba toxo énɛ́ ɔ́. 

Ée Jelemíi ɖɔ xó e Mawu Mavɔmavɔ ɖɔ n'i é fó é ɔ́, yě bǐ kplé bó zɔn jǐ tɔn, 

bó nɔ́ ɖɔ: “Hu jɛ́n è nǎ hu we. Étɛ́wú a ka glá káká bó ɖɔ dó Mawu Mavɔmavɔ 

nyǐkɔ mɛ ɖɔ è na gba xwé élɔ́ Silóo tɔn ɖɔhun, lobɔ toxo élɔ́ ná gba hánnyá, 

káká bɔ mɛ ɖěbǔ kún sɔ́ ná kpo ɖo toxo ɔ́ mɛ ó? Étɛ́wú a ka ɖɔ mɔ̌? Énɛ́ ɔ́, mɛ 

e ɖo Mawu Mavɔmavɔ xwé ɔ́ gbe lɛ́ɛ bǐ xísí dó Jelemíi. (Jelemíi 26 :8-9) 

Yě mɛ sinsɛnnɔ lɛ́ɛ ɖɔ Jeluzalɛ́mu kpódó sinsɛnxɔ ɔ́ kpó nylá nu dó wɛ Jelemíi ɖe 

bó ɖo xó énɛ́ lɛ́ɛ ɖɔ wɛ. Énɛ́ ɔ́, yě wlí i bó to ɖɔ hwɛ dó e ganjí hwɛ̌, có bó ná nyi 

awǐnnya dó e káká bó hu. 

Énɛ́ gúdo ɔ́, gǎn hɔn-yitɔ́ lɛ́ɛ kpó togun ɔ́ kpó ɖɔ nú vɔ̌sánú-xwlémawutɔ́ lɛ́ɛ kpódó 

gbeyíɖɔ lɛ́ɛ kpó ɖɔ: “È nǎ hu nya élɔ́ ǎ, ɖó wɛn wɛ é yí ɖo Mawu Mavɔmavɔ, 

Mawu mǐtɔn sí, bó dó mǐ nǔgbó. (Jelemíi 26 :16) 



Xó Mawu tɔn ɔ́ lɛ́ si azɔ dó yě mɛ e ɖo acɛkpikpa sín ali nu bó ɖo toxóɖɔgbɛ́ lɛ́ɛ 

mɛ ɔ́ hú gǎn sinsɛngán nǔgbɛ́hɛn lɛ́ɛ. Nǔwiwa yětɔn lɛ́ xwe ali hú sinsɛngán lɛ́ɛ 

tɔn. Nǔ ma sɔgbe e ɖo toxóɖɔgbɛ́ sín ali nu ɔ́ lɛ́ kpɔ́n te hú sinsɛngán lɛ́ɛ tɔn. 

Mɛ e ɖo tomɛxó lɛ́ɛ sín gbɛ̌ta mɛ lɛ́ɛ ɖěe ɖo fínɛ́, bó sɛ wá agun ɔ́ tɛ́ntin, bó ɖɔ nú 

kplékplé mɛ ɔ́ bǐ ɖɔ: Axɔ́sú Judáa tɔn Ezekiyási hwenu ɖo fí ɔ́, nya gbeyíɖɔ Mawu 

tɔn ɖé tíin, bɔ è nɔ ylɔ́ ɛ ɖɔ Micée; nya énɛ́ ɔ́ Mɔlɛcɛ́tinu wɛ. É ɖɔ nú Judáa togun 

ɔ́ bǐ ɖɔ: Mi ɖótó xó e Mawu Mavɔmavɔ Nǔbǐwúkpétɔ́ ɔ́ ɖɔ é, é ɖɔ: Sinyɔ́ɔ ná húzú 

gle lilɛ, Jeluzalɛ́mu ná húzú dǒglin, bɔ gběhan ná cyɔ́n só é jí Mawu Mavɔmavɔ 

sín xwé ɔ́ ɖe é. Ée gbeyíɖɔ Micée ka ɖɔ mɔ̌ ɔ́, axɔ́sú Ezekiyási kpódó Judáa togun 

ɔ́ kpó hu i wɛ a? Yě ma hu i nɛ́! É nyɔ́ wá ɔ́, yě ɖǒ sísí nú Mawu Mavɔmavɔ, lobo 

ba lě e yě ná wa gbɔn bó fá xomɛ n'i é, bɔ Mawu Mavɔmavɔ sɔ́ sɛ́ awě e xó é ɖɔ 

ɔ́ dó yě ǎ. Amɔ̌, ényí mǐ ɖó hwɛ nú nya élɔ́ din ɔ́, nǔ ɖaxó ɖokpó wɛ ná nyí bɔ mǐ 

nǎ wa dó mǐɖée. (Jelemíi 26 :17-19) 

Bónú hwɛjijɔ énɛ́ ɔ́ ná dó sixú da gan ɔ́, é jɛ dandan ɖɔ sísí ní kpo ɖo ta nú axɔ́sú 

Ezekiyási ɖo Judáa. Yě mɛ e lɔ mɛ acɛkpikpa ɔ́ ka ɖe lɛ́ɛ mɔ nukúnnú jɛ nǔ e kó 

jɛ wá yi lɛ́ɛ bǐ jí, bó tunwun ɖɔ mɛɖéezéhwe axɔ́sú Ezekiyási tɔn wɛ zɔ́n bɔ 

Jeluzalɛ́mu ná gba hánnyá sín gbeta e tɔ́n é ɔ́, Mawu wá flí tito énɛ́ ɔ́ xwe. 

Amɔ̌, Jelemíi ɔ́, Axikamu Cafáni ví ɔ́ nya xɛ ɖo jǐ tɔn; Axikamu lɔn nú è jǒ Jelemíi 

nú togun ɔ́ bónú yě hu i ǎ. (Jelemíi 26 :24) 

Gedalyá e Nebukanɛzáa sɔ́ tokpɔngán ɖo Judáa é sín tɔ́ wɛ nyí Axikámu ɔ́. 

Wěmata 27 

Ée Sedesíyasi Joziyási ví ɔ́ yi axɔ́súzinkpo jí ɖo Judáa, bɔ é nɔ zaan ɔ́, Mawu 

Mavɔmavɔ ɖɔ xó élɔ́ nú Jelemíi; é ɖɔ n'i ɖɔ: Xó e ɖɔ nú we wɛ nyɛ Mawu 

Mavɔmavɔ, Mawu Nǔbǐwúkpétɔ́ ɔ́ ɖe ɔ́ ɖíe: Kpa agbanhɛnkpo, bó gbɛ kan. A nǎ 

bɛ́ kan lɛ́ɛ kpó agbanhɛnkpo lɛ́ɛ kpó ɖó abɔ̌ta, bó ná bɛ́ sɛ́ dó axɔ́sú Edɔ́mu tɔn, bó 

sɛ́ dó axɔ́sú Mɔwabu tɔn, axɔ́sú Amumɔ́ɔ ví lɛ́ɛ tɔn, axɔ́sú Tíi tɔn kpódó axɔ́sú 

Sidɔ́ɔn tɔn kpó. A nǎ bɛ̌ kan lɛ́ɛ kpó agbanhɛnkpo lɛ́ɛ kpó nú tofɔzéɖótetɔ́ e wá 

Judáa xɔ́sú Sedesíyasi gɔ́n ɖo Jeluzalɛ́mu lɛ́ɛ, bónú yě ná bɛ́ yi jó nú axɔ́sú énɛ́ 

lɛ́ɛ. (Jelemíi 27 :1-6) 

Lanbá lɛ́ɛ kpódó kpo lɛ́ɛ kpó ɔ́, afɔ ɖó afɔ jí nú babilɔ́nu sín afɔ sɔ́ ɖó te wɛ yě ɖe. 

Hwenu e Seɖesiyási ɖo xwe ɛnɛ bló wɛ ɖo zinkpo jí ɔ́ wɛ wɛn élɔ́ ɔ́ jɛ te. 



Bɔ axɔ́sú e wá yi jɛ nukɔn n’i ɖo Judáa lɛ́ɛ sín hwenu ɔ́, Edɔ́mu, Mɔwábu kpódó 

Amɔ́ɔ kpó bǐ wɛ nyí kɛntɔ́ hwenɛ́nu. Amɔ̌ din ɔ́, akɔta énɛ́ lɛ́ɛ bǐ wɛ ɖo axɔ́sú 

Nɛbukanɛzáa sín acɛ mɛ. Din ɔ́, yě hwín yěɖée dó glo ɖokpó ɔ́ mɛ, bó sɛ́ 

afɔsɔ́ɖótetɔ́ yětɔn lɛ́ɛ dó Jeluzalɛ́mu, bó ná jɛ akɔ bo fɔ́n gǔ dó Babilɔ́nu kɛntɔ́ yě 

bǐ tɔn ɔ́ jí. 

Akɔta lɛ́ɛ bǐ ná nɔ acɛ tɔn mɛ, bǐ ná nɔ vǐ tɔn sín acɛ mɛ, bó nɔ vǐvú tɔn lɛ́ɛ sín 

acɛ mɛ, káká wá jɛ hwenu e to é ɖésúnɔ tɔn ná jɛ akɔta e syɛ́n hú i lɛ́ɛ kpó 

axɔ́sú e hú gǎn ɛ lɛ́ɛ kpó sín acɛ mɛ dó é. (Jelemíi 27 :7) 

Nɛbukanɛzáa sín vǐ súnnu e wá jɛ tɛn tɔn wɛ é wɛ nyí Evílu-Mɛlodáki. Xwe we 

jɛ́n é xɔ ɖo zinkpo ɔ́ jí, bɔ nɔví tɔn sín asú wá blá sé ta tɔn bo hu. Nɔví nyɔ̌nu énɛ́ 

ɔ́ sín vǐ wá yí zinkpo ɔ́. Lo ɔ́, sun yɔywɛ ɖé jɛ́n é lɔ xɔ, kpowun bɔ Nabonídu wá 

hu é lɔ̌mɔ. Vǐsú Nebukanɛzáa tɔn ɖěvo wɛ nú Nabonídu ɔ́ lɔ̌mɔ. Éyɛ́ wá jó zinkpo 

ɔ́ dó nú vǐ tɔn ɖo gbɛ tɔn xwe avɔnu. Vǐ tɔn Bɛlucasáa énɛ́ ɔ́ xó wɛ mǐ wá mɔ ɖo 

Daniyɛ́li wéma mɛ. 

Din ɔ́, midɛɛ lɛ́ɛ ɔ́, mi ma ɖótó gbeyíɖɔ mitɔn lɛ́ɛ ó, mi ma ɖótó bokɔ́nɔ mitɔn lɛ́ɛ 

ó, mi ma ɖótó mɛ e nɔ tín dlɔ̌ mɛ nú mi lɛ́ɛ ó, mi ma ɖótó bokantɔ́ mitɔn lɛ́ɛ ó, mi 

ma ɖótó majíkiblótɔ́ mitɔn lɛ́ɛ ɖěbǔ ó. Yě mɛ énɛ́ lɛ́ɛ bǐ wɛ nɔ ɖɔ mi kún ɖo 

Babilɔ́nu xɔ́sú ɔ́ sín acɛ mɛ ná nɔ́ wɛ ó. Nǔ e yě nɔ́ ɖɔ nú mi lɛ́ɛ ɔ́ bǐ wɛ nyí 

adingban; ényí mi ka ɖótó yě ɔ́, è nǎ kplá mi bɔ mi na nɔ zɔ nú to mitɔn, un ná nya 

mi, bɔ mi na dɔn. (Jelemíi 27 :9-12) 

Nǔwlánwlán Asilíinu lɛ́ɛ kpódó Babilɔ́nunu lɛ́ɛ tɔn kpó xlɛ́ ɖɔ yě mɛ énɛ́ lɛ́ɛ kún 

wa nǔɖé ma to xomlá nǔmɛsɛn yětɔn lɛ́ɛ hwɛ̌ ó. Azɔn mɔ̌kpán wɛ Nebukanɛzáa 

ɖésúnɔ ɔ́ kan nǔ byɔ́ nǔmɛsɛn tɔn lɛ́ɛ hwɛ̌ có bó nɔ́ zé gbeta tɔn. 

Izlayɛ́li e nu Mawu kó ɖe bó ɖo acɛ kpa wɛ sín xóxó hwenu káká wá jɛ din ɔ́, è nǎ 

wlí ahwankannumɔ tɔn hɛn mɛ ɖěvo tomɛ. Énɛ́ ɔ́, é ná tunwun lo ɖɔ jlokoko e émí 

ɖe ɖo acɛkpikpa sín ali nu é ɔ́, émí hɛn ɔ́, émí ná kpo ɖo togun Mawu tɔn nyí wɛ 

ganjí fɛ ; có bó hɛn bú. 

Kannumɔgbénu ɔ́ dɔ̌n wɛ gbɛ̌ta we e ɖo togun ɔ́ mɛ bɔ ɖě ma ka ɖo vo nú ɖě ǎ lɛ́ɛ, 

ná wá klán ɖe, bó ná jɛ vovo. 

Aklúnɔ Jezu tínmɛ vogbingbɔn énɛ́ ɔ́ ganjí hwenu e é ɖɔ : 



Mi zé nǔ e nyí Sezáa tɔn ɔ́ nú Sezáa, bó zé nǔ e nyí Mawu tɔn ɔ́ nú Mawu. (Matíe 

22 :21).  

Gbeyíɖɔ ɖé lɛ́ɛ tíin, bó nɔ́ ɖɔ é kún byɔ́ ɖɔ mi ná nɔ Babilɔ́nu xɔ́sú ɔ́ sín acɛ 

mɛ ó; xó énɛ́ lɛ́ɛ e yě nɔ́ ɖɔ nú mi ɔ́, adingban wɛ, mi ma ɖótó yě ó. Mawu 

Mavɔmavɔ ɖɔ: ‘Un sɛ́ yě dó ǎ. Wɛn ce dó mi wɛ yě ɖe bó ɖɔ, lo ɔ́ adingban ɖó 

wɛ yě ká ɖe. Ényí mi ɖótó yě ɔ́, un ná nya mi sín fí, bɔ mi kpó gbeyíɖɔ e nɔ ɖo 

xó énɛ́ lɛ́ɛ ɖɔ nú mi wɛ lɛ́ɛ kpó bǐ ná kú. (Jelemíi 27 :14-15) 

Gbeyíɖɔ enyíi adingbannɔ lɛ́ɛ nɔ́ ɖɔ xó víví xó e nyɔ́ se lɛ́ɛ nú mɛ bǐ. Yě nɔ́ ɖɔ 

jlokoko jijɛ xó nú axɔ́sú. Yě nɔ́ dó akpá nú togun ɔ́ ɖɔ Mawu ná cyɔ́n alɔ yě jí, bó 

nɔ́ ɖɔ nú vɔ̌sánú-xwlémawutɔ́ lɛ́ɛ ɖɔ nǔzínzán Mawuxwé gbe tɔn axɔ́sú Babilɔ́nu 

tɔn Nɛbukanɛzáa bɛ́ hɛn yí lɛ́ɛ ɔ́, Babilɔ́nunu lɛ́ɛ ná lɛ́ bɛ́ bǐ ná lɛ́ kɔ wá. 

Mawu Mavɔmavɔ Nǔbǐwúkpétɔ́, Mawu Izlayɛ́li tɔn ɔ́, xó e é ɖɔ dó nǔxɔ-akwɛ́ énɛ́ 

lɛ́ɛ e kpo ɖo Mawu Mavɔmavɔ xwé ɔ́ gbe lɛ́ɛ kpó, éé kpo ɖo axɔ́sú Judáa tɔn sín 

hɔnmɛ lɛ́ɛ kpó, éé kpo ɖo Jeluzalɛ́mu toxo ɔ́ mɛ lɛ́ɛ kpó ɔ́ wú ɔ́ ɖíe: É ɖɔ: ‘È nǎ bɛ́ 

nǔ énɛ́ lɛ́ɛ bǐ yi Babilɔ́nu, bɔ yě ná nɔ dɔ̌n káká jɛ gbe e gbe nyi ɖésúnɔ ná ɖɔ bɔ è 

nǎ bɛ́ yě wá fí é. Xó e Mawu Mavɔmavɔ ɖɔ é nɛ́. (Jelemíi 27 :21-22) 

Wɛn élɔ́ ɖɔ xó dó lě e nǔzínzán Mawuxwé gbe tɔn énɛ́ lɛ́ɛ ná lɛ́ kɔ wá Jeluzalɛ́mu 

gbɔn wú é cɛ, lě e Ɛsidlási wéma tínmɛ gbɔn é. 

Wěmata 28 

Xwe énɛ́ xwe ɖokpó ɔ́, gbeyíɖɔ Hananiya Azúu ví, Gabawɔ́ɔnnu ɔ́ ɖɔ xó nú mì ɖo 

Mawu Mavɔmavɔ xwé gbe, ɖo vɔ̌sánú-xwlémawutɔ́ lɛ́ɛ kpó togun ɔ́ bǐ kpó nukɔn. 

Xwe e xwe Judáa xɔ́sú Sedesíyasi ɖo xwe ɛnɛ bló wɛ ɖo zinkpo jí ɔ́, sun tɔn 

atɔ́ɔ́ngɔ́ mɛ wɛ é ɖɔ xó nú mì; é ɖɔ nú mì ɖɔ: Mawu Mavɔmavɔ Nǔbǐwúkpétɔ́, 

Mawu Izlayɛ́li tɔn ɖɔ: ‘Acɛ e kpa nú mi wɛ Babilɔ́nu xɔ́sú ɔ́ ɖe, bɔ é cí 

agbanhɛnkpo ɖɔhun ɖo kɔ nú mi ɔ́, un ná hɛn wɛ́n. Cóbónú é ná su xwe we mɛ 

lěhwenu ɔ́, nǔ e è nɔ zán ɖo xwé ce gbe, bɔ Babilɔ́nu xɔ́sú Nabukodonɔzɔ́ɔ bɛ́ yi 

Babilɔ́nu lɛ́ɛ ɔ́, un ná lɛ́ kɔ nú bǐ wá fí. (Jelemíi 28 :1-3) 

Nǔ e ɖɔ wɛ è ɖe ɔ́ ko jɛ có bɔ axɔ́sú Seɖesiyási fɔ́n gǔ dó Nɛbukanɛzáa Babilɔ́nu 

xɔ́sú ɔ́ jí. Gbeyíɖɔ adingbannɔ Hananiyá ɔ́ gbɛ́ wǎn nú Jelemíi bɔ fínɛ́ jɛ́n ɖó. É nɔ́ 

hwan wǔ dó e ɖésú. Lě e Anatɔ́ti nyí gletoxo Jelemíi tɔn é ɔ́, mɔ̌ wɛ Gabawɔ́ɔn 

nyí vɔ̌sánú-xwlémawutɔ́ lɛ́ɛ sín toxo ɖokpó. Gletoxo we énɛ́ lɛ́ɛ bǐ wɛ ɖo 

Bɛnjamɛ́ɛ sín ayǐkúngban jí. 



Un ná kplá Judáa xɔ́sú Yoyakini Yoyakímu ví ɔ́ kpódó Judáanu e è wlǐ yi 

Babilɔ́nu lɛ́ɛ é bǐ kpó wá. Nǔgbó wɛ, acɛ e kpa nú mi wɛ Babilɔ́nu xɔ́sú ɔ́ ɖe, 

bɔ é cí agbanhɛnkpo ɖɔhun ɖo kɔli mɛ nú mi ɔ́, un ná hɛn wɛ́n.’ Xó e Mawu 

Mavɔmavɔ ɖɔ ɔ́ nɛ́. (Jelemíi 28 :4) 

Hananiyá lɔ ɖɔ ɖɔɖ’ayǐ bó ɖɔ wɛn e Jelemíi dó wá yi ɔ́ sín flíjɛ pɛ́pɛ́. Nǔgbó mɛ ɔ́ 

Jekoniyási lɛ́ kɔ ɖě wá Judáa kpɔ́n gbeɖé ǎ. Babilɔ́nu wɛ é kú jɛ. 

Amǐ, Mawu Mavɔmavɔ ní bló gbɔn mɔ̌! Mawu Mavɔmavɔ ní bló ɖó xó e a ɖɔ é 

jí, bónú nǔ e è bɛ̌ ɖo Mawu Mavɔmavɔ xwé gbe lɛ́ɛ kpó mɛ e è wlǐ lɛ́ɛ kpó bǐ ní 

wá xwé. (Jelemíi 28 :6-9) 

È hɛn ɔ́, è nǎ mɔ ɖɔ é jló Jelemíi ɖaxó sín ayixa tɔn mɛ ɖɔ nǔ e Hananiyá ɖɔ é ní 

cɛ bónú hwɛ ní jɔ. Lo ɔ́, é tunwun ganjí ɖɔ nǔ kún ɖo mɔ̌ ná nyí gbɔn wɛ ó. Énɛ́ ɔ́, 

é gbɔ bó sɔ́ ɖó hwɛnxwi sɛ́n ɔ́ tɔn jí. Sɛ́n ɔ́ ɖɔ ényí é wá jɛ bónú è ɖo nǔ xo kpɔ́n 

wɛ dó gbeyíɖɔ ɖé sín wɛn jí ɖɔ nǔgbó jɛ́n é ka nyí a jí ɔ́, è nǎ nɔ te bɔ hwenu e 

wɛn ɔ́ cɛ é wɛ è nǎ tunwun ɖɔ gbeyíɖɔ Mawu tɔn nǔgbó wɛ mɛ énɛ́ ɔ́ nyí. 

Énɛ́ ɔ́ gúdo ɔ́, gbeyíɖɔ Hananiya ɖe agbanhɛnkpo e ɖo kɔli mɛ nú gbeyíɖɔ 

Jelemíi ɔ́, lobo hɛn wɛ́n, bó ɖɔ ɖo togun ɔ́ bǐ nukɔn ɖɔ: “Mawu Mavɔmavɔ ɖɔ: 

‘Cóbónú é ná su xwe we mɛ lěhwenu ɔ́, mɔ̌ wɛ un ná wɛ́n agbanhɛnkpo e 

Babilɔ́nu. (Jelemíi 28 :10-11) 

Hananiyá wlí xó víví énɛ́ e sɔ́ ta wɛn Jelemíi tɔn é ɖɔ, bó ná dó ná awǎjijɛ togun ɔ́ 

wɛ. Jelemíi ka lɛ́ kɔ sín xó ɔ́ gúdo, ɖó Mawu sɔ́ wá ɖe nǔ ɖěvo xlɛ́ ɛ ɖo ali énɛ́ ɔ́ 

nu ǎ. É lɛ́ mɔ ɖɔ émí kún ɖó acɛ bó ná gblɔ́n xó nú Hananiyá émí ɖésúnɔ ó. 

Ée gbeyíɖɔ Hananiya lɔ́ agbanhɛnkpo e ɖo kɔli mɛ nú gbeyíɖɔ Jelemíi ɔ́, Mawu 

Mavɔmavɔ ɖɔ nú Jelemíi ɖɔ: Yi ɖɔ nú Hananiya ɖɔ Mawu Mavɔmavɔ ɖɔ: ‘Ée a 

hɛn kpo ɔ́ lɔ́ din ɔ́, a ɖǒ ná zé gankpo ɖó tɛn tɔn mɛ. (Jelemíi 28 :12-13) 

Hananiyá ɖo gǎnjɛwú ma ɖó ta ɖé ná togun ɔ́ wɛ, bɔ togun ɔ́ ná yi bɔ̌ bǐ hú lě e é 

kó ɖe gbɔn ɖ’ayǐ é ɖo nǔmaɖi tɔn nú Mawu kpódó afɔ ɖó afɔ jí nú mɛ sín xó tɔn 

lɛ́ɛ kpó mɛ. Jelemíi ɖo wɛn Mawu tɔn lɛ́ɛ hɛn wá nú yě wɛ. Lo ɔ́, din wɛ yě ɖo tɔ 

ná syɔ́ wɛ bǐ bó ná dó tókúse mɛ. 

Énɛ́ ɔ́ gúdo ɔ́, Jelemíi lɛ́ ɖɔ nú gbeyíɖɔ Hananiya ɖɔ: “Hananiya, ɖǒtó mì 

ganjí, Mawu Mavɔmavɔ sɛ́ we dó ǎ, bɔ a ka ɖo adingban ɖó dó ná gǎnjɛwú 

togun élɔ́ wɛ kpowun. Énɛ́ ɔ́ wú wɛ Mawu Mavɔmavɔ ɖɔ: ‘Éɖíe, un ná ɖe we 



sín ayǐkúngban ɔ́ jí. Cóbónú xwe élɔ́ ná fó ɔ́, a nǎ nyí cyɔ, ɖó a fun togun ɔ́, bɔ 

yě fɔ́n gǔ dó nyɛ Mawu Mavɔmavɔ jí. Gbeyíɖɔ Hananiya kú nǔgbó, ɖo sun 

tɛ́nwegɔ́ e ɖo xwe ɔ́ mɛ é mɛ. (Jelemíi 28 :15-17) 

Wɛn e gbeyíɖɔ Hananiyá wá dó é ɔ́, gǔ fɔ́n dó Mawu jí wɛ, ɖó wɛn énɛ́ ɔ́ gosín 

Mawu gɔ́n ǎ, ɖo alɔ ɖé mɛ. Bɔ ɖo alɔ ɖěvo mɛ ɔ́, é dó afu jǐ bó fun togun ɔ́, bó klɔ́ 

ta mɛ nú yě sín Mawu gúdo. É klɔ́ tamɛ nú yě ɖɔ yě ní fɔ́n gǔ dó Mawu jí, bó yí 

ɖɔ émí ɖo gbesisɔ mɛ nú bǎ. 

A nǎ vɛdó ɖɔ kú ajiji e Hananiyá kú é ná hu ado nú Izlayɛ́li ví lɛ́ɛ, sín yɔkpɔ́vú bǐ 

ɔ́ jí káká wá yi mɛxó bǐ ɔ́ jí wɛ sín, bɔ yě ná mɔ Jelemíi dó mɔ mɛsɛ́dó Mawu tɔn 

nǔgbó wɛ sín ! 

Mɔ̌ wɛ a nǎ kó vɛdó ! Lo ɔ́, é gbɔn mɔ̌ ɖěbǔ ǎ ! Yě gbɛ kan dó gǔfínfɔ́n yětɔn nu. 

É nyí yǎyá wú wɛ gbeyíɖɔ ɔ́ kó ɖɔ ɖ’ayǐ ɖɔ : 

Ayixa gbɛtɔ́ tɔn hízí hú nǔ bǐ ɔ́, yǎyá wú wɛ ǎ. 


